დანართი №11
წყალმომარაგების სექტორში დანახარჯების მარეგულირებელი აუდიტის წესი
თავი I ზოგადი დებულებები
	მუხლი 1. მიზანი და მოქმედების სფერო
„დანახარჯების მარეგულირებელი აუდიტის წესის“ მიზანია:
ა) განისაზღვროს „ელექტროენერგეტიკისა და ბუნებრივი გაზის შესახებ“ საქართველოს კანონის მოთხოვნათა შესაბამისად წყალმომარაგების სექტორის ლიცენზიატების სატარიფო რეგულირებისას განხორციელებული დანახარჯების მარეგულირებელი აუდიტის წესი და პრინციპები;
ბ) დადგინდეს, რამდენად სრულყოფილად ასრულებს სატარიფო რეგულირებას დაქვემდებარებული საწარმო მასზე დაკისრებულ ვალდებულებებს კონკრეტული რეგულირებადი საქმიანობისათვის საჭირო დანახარჯების წარმოშობის, დასაბუთების, გონივრულობის და სათანადოდ აღრიცხვის კუთხით. 
	მუხლი 2. ტერმინთა განმარტებები
1. ამ წესში გამოყენებულ ტერმინებს აქვს იგივე მნიშვნელობა, რაც განსაზღვრულია „ელექტროენერგეტიკისა და ბუნებრივი გაზის შესახებ“ საქართველოს კანონით და კომისიის მიერ დამტკიცებული წყალმომარაგების ტარიფების გაანგარიშების მეთოდოლოგიით. 
2. დანახარჯების მარეგულირებელი აუდიტის მიზნებისათვის ამ წესში გამოყენებულ სხვა ტერმინებს აქვს შემდეგი მნიშვნელობა:
ა) დანახარჯების მარეგულირებელი აუდიტი – საწარმოს მიერ გაწეული დანახარჯების აუდიტი მარეგულირებელი მიზნებისათვის, რომელიც ხორციელდება უშუალოდ კომისიის ან/და კომისიის მიერ მოწვეული აუდიტორული ფირმის მიერ და ემსახურება/უზრუნველყოფს სატარიფო მეთოდოლოგიებით გათვალისწინებული პრინციპების შესაბამისად ტარიფების გაანგარიშებასა და დადგენას;
ბ) წესი – დანახარჯების მარეგულირებელი აუდიტის წესი;
გ) საწარმო – დანახარჯების მარეგულირებელ აუდიტს დაქვემდებარებული საწარმო, რომელიც არის წყალმომარაგების სექტორის ლიცენზიატი და ექვემდებარება კომისიის სატარიფო რეგულირებას;
დ) აუდიტორული ფირმა – საქართველოს კანონმდებლობის შესაბამისად აუდიტორებისა და აუდიტორული ფირმების ერთიან რეესტრში რეგისტრირებული იურიდიული პირი;
ე) ინტერესთა კონფლიქტი – დანახარჯების მარეგულირებელი აუდიტის ჯგუფის უფროსის ან/და აუდიტის ჯგუფის წევრის მიერ მისთვის დაკისრებული ვალდებულებების შესრულებასა და კერძო ინტერესებს შორის წარმოშობილი კონფლიქტი, რამაც შესაძლოა უარყოფითი გავლენა იქონიოს მათ მიუკერძოებლად და ობიექტურად შესრულებაზე.
ვ) გონივრული დანახარჯი – საწარმოს მიერ საჭირო მახასიათებლების მქონე საქონლის, მომსახურების და სამშენებლო სამუშაოების შესასყიდად, მინიმალური დანახარჯების პრინციპის შესაბამისად გაწეული ხარჯი, რომელიც რაციონალურია და აუცილებელია საწარმოს ეფექტიანი ფუნქციონირებისათვის;
ზ) აუდიტის ჯგუფი – ამ წესის შესაბამისად დანახარჯების მარეგულირებელი აუდიტის განმახორციელებელი ჯგუფი;
თ) აუდიტს დაქვემდებარებული საწარმო – წყალმომარაგების სექტორის ლიცენზიატი, რომელიც ექვემდებარება კომისიის სატარიფო რეგულირებას და ამ წესის შესაბამისად უტარდება დანახარჯების მარეგულირებელი აუდიტი;
ი) სატარიფო ერთეული – ერთი რეგულირებადი საქმიანობის ფარგლებში არსებული სატარიფო ერთეული, რომლისთვისაც კომისიის მიერ ტარიფები დგინდება ინდივიდუალურად;
კ) ტარიფით დერეგულირებული ერთეული – ერთი რეგულირებადი საქმიანობის ფარგლებში არსებული ერთეული, რომელიც არ ექვემდებარება კომისიის სატარიფო რეგულირებას;
ლ) დანახარჯების მიკუთვნება – შესაბამის რეგულირებად საქმიანობაზე, რეგულირებადი საქმიანობის შემადგენელ სატარიფო ერთეულსა და ტარიფით დერეგულირებულ ერთეულზე, ასევე, სხვა სამეწარმეო საქმიანობაზე პირდაპირი დანახარჯების მიკუთვნება.
მ) დანახარჯების გადანაწილება – შესაბამის რეგულირებად საქმიანობაზე, რეგულირებადი საქმიანობის შემადგენელ სატარიფო ერთეულსა და ტარიფით დერეგულირებულ ერთეულზე, ასევე, სხვა სამეწარმეო საქმიანობაზე არაპირდაპირი დანახარჯების გადანაწილება.
ნ) დანახარჯების გამიჯვნა – შესაბამის რეგულირებად საქმიანობაზე, რეგულირებადი საქმიანობის შემადგენელ სატარიფო ერთეულსა და ტარიფით დერეგულირებულ ერთეულზე, ასევე, სხვა სამეწარმეო საქმიანობაზე მისაკუთნებელი პირდაპირი დანახარჯის და გადასანაწილებელი არაპირდაპირი დანახარჯების იდენტიფიცირება/გამიჯვნა.
ო) რეგულირებადი საწყისი (საბალანსო) ღირებულება – რეგულირებადი აქტივის (ან მასზე განხორციელებული კაპიტალური რემონტის) საწყისი ღირებულება, კორექტირებული გონივრულობის პრინციპების დაცვის, აუდიტის შედეგად მოკვლეული გარემოებების ან/და აქტივის ღირებულების სატარიფო მეთოდოლოგიების პრინციპებთან (გარდა მესამე მხარის მიერ დაფინანსებული ღირებულების გამოკლებისა) შესაბამისობაში მოყვანის შედეგად, მათ შორის, ისტორიული ღირებულების შემთხვევაში, აქტივის შექმნის ან საწყისი შეძენის დროს გადახდილი ფულის ან ფულის ეკვივალენტების ან სხვა კომპენსაციის რეალური ღირებულების თანხა, ხოლო აღდგენითი ღირებულების შემთხვევაში – აქტივის სრული (უცვეთი) აღდგენითი ღირებულება
	მუხლი 3. ძირითადი პრინციპები
1. წინამდებარე წესი გამოიყენება კომისიის სატარიფო რეგულირებას დაქვემდებარებული იმ საწარმოების საოპერაციო და კაპიტალური დანახარჯების მარეგულირებელი აუდიტისათვის, რომელიც არის წყალმომარაგების ლიცენზიატი.
2. დანახარჯების მარეგულირებელი აუდიტი უნდა დაიგეგმოს და განხორციელდეს წინასწარ განსაზღვრული ეტაპების შესაბამისად, რომელიც წარმოდგენილია შემდეგი თანმიმდევრობით:
ა) პირველი ეტაპი – დანახარჯების მარეგულირებელი აუდიტის დაგეგმვა;
ბ) მეორე ეტაპი – დანახარჯების მარეგულირებელი აუდიტის განხორციელება;
გ) მესამე ეტაპი – დანახარჯების მარეგულირებელი აუდიტის ანგარიშის შედგენა;
დ) მეოთხე ეტაპი – დანახარჯების მარეგულირებელი აუდიტის ანგარიშის განხილვა საჯარო სხდომაზე.
3. კომისიის მიერ საწარმოს დანახარჯების მარეგულირებელი აუდიტის დაგეგმვისა და განხორციელების ფარგლებში დაცული უნდა იქნეს შემდეგი პრინციპები:
ა) სამართლიანობა;
ბ) ობიექტურობა;
გ) არადისკრიმინაციულობა;
დ) საჯაროობა/გამჭვირვალეობა.
	მუხლი 4. დანახარჯების მარეგულირებელი აუდიტის დაგეგმვა და პერიოდულობა
1. დანახარჯების მარეგულირებელი აუდიტი შეიძლება იყოს გეგმური და არაგეგმური.
2. გეგმური დანახარჯების მარეგულირებელი აუდიტი გულისხმობს დანახარჯების მარეგულირებელ აუდიტს, რომელიც მიმდინარეობს ტარიფის გაანგარიშების წელს და ეხება (უკავშირდება) საწარმოს საბაზისო/სატესტო წლის საოპერაციო და კაპიტალური დანახარჯების მარეგულირებელ აუდიტს.
3. დანახარჯების გეგმური მარეგულირებელი აუდიტის განხორციელების შესახებ, არაუგვიანეს 31 დეკემბრისა კომისია გადაწყვეტილებით ამტკიცებს მომდევნო კალენდარულ წელს განსახორციელებელი დანახარჯების მარეგულირებელი აუდიტის გეგმას, რომელიც ნებისმიერი დაინტერესებული პირისათვის ხელმისაწვდომობის უზრუნველყოფის მიზნით განთავსებული უნდა იქნეს კომისიის ოფიციალურ ვებ-გვერდზე.
4. ამ მუხლის მე-3 პუნქტით გათვალისწინებული დანახარჯების მარეგულირებელი აუდიტის გეგმა უნდა მოიცავდეს შემდეგ ინფორმაციას:
ა) დანახარჯების მარეგულირებელ აუდიტს დაქვემდებარებული საწარმოს დასახელებას და საიდენტიფიკაციო ნომერს;
ბ) დანახარჯების მარეგულირებელი აუდიტის საგანს;
გ) დანახარჯების მარეგულირებელი აუდიტის დაწყებისა და დასრულების სავარაუდო თარიღებს;
დ) აუდიტის ჯგუფის შემადგენლობას.
5. არაგეგმური დანახარჯების მარეგულირებელი აუდიტი გულისხმობს კომისიის მიერ კონკრეტული საკითხისა და დანახარჯის შესწავლის მიზნით ინიცირებულ აუდიტის პროცესს, რომელიც შეიძლება განხორციელდეს ნებისმიერ დროს და შეიძლება მოიცავდეს საწარმოს ნებისმიერი პერიოდის საოპერაციო და კაპიტალური დანახარჯების მარეგულირებელ აუდიტს.
6. არაგეგმური დანახარჯების მარეგულირებელი აუდიტის პროცესის ინიცირების საფუძველი შესაძლოა იყოს საწარმოს წერილობითი მოთხოვნა, რომლის დაკმაყოფილების ან უარის თქმის შესახებ გადაწყვეტილებას იღებს კომისია.
7. კომისია ვალდებულია წერილობით აცნობოს საწარმოს არაგეგმური დანახარჯების მარეგულირებელი აუდიტის შესახებ ამგვარი დანახარჯების მარეგულირებელი აუდიტის დაწყებამდე არანაკლებ 5 სამუშაო დღით ადრე და მიუთითოს არაგეგმური დანახარჯების მარეგულირებელი აუდიტის საგანი.
	მუხლი 5. დანახარჯების მარეგულირებელი აუდიტის ჯგუფი და მისი უფლება-მოვალეობები
1. საწარმოს დანახარჯების მარეგულირებელ აუდიტს ახორციელებს დანახარჯების მარეგულირებელი აუდიტის ჯგუფი.
2. აუდიტის ჯგუფი ვალდებულია წერილობით დაადასტუროს აუდიტს დაქვემდებარებულ საწარმოსთან ინტერესთა კონფლიქტის არ არსებობა. 
3. აუდიტის ჯგუფის შემადგენლობა განისაზღვრება კომისიის თავმჯდომარის ბრძანებით, რომელიც შედგება აუდიტის ჯგუფის უფროსისა და აუდიტის ჯგუფის არანაკლებ ერთი წევრისაგან.
4. აუდიტის ჯგუფის უფროსი:
ა) ორგანიზებას უწევს დანახარჯების მარეგულირებელი აუდიტის ჯგუფის მუშაობას და პასუხისმგებელია დანახარჯების მარეგულირებელი აუდიტის ჩატარების ხარისხზე, ასევე, დანახარჯების მარეგულირებელი აუდიტის განსაზღვრულ ვადაში დასრულებაზე;
ბ) მოქმედებს, როგორც კომისიის წარმომადგენელი საწარმოს ხელმძღვანელობასთან ან/და უფლებამოსილ პირებთან კომუნიკაციისას;
გ) უფლებამოსილია მიმართოს კომისიას ინიციატივით, რომ დანახარჯების მარეგულირებელი აუდიტის პროცესში ჩართოს კომისიის აპარატის შესაბამისი სპეციალისტები, სხვა უწყებების სპეციალისტები ან/და დამოუკიდებელი ექსპერტები. 
დ) უზრუნველყოფს დანახარჯების მარეგულირებელი აუდიტის ანგარიშის დასაბუთებულობას.
5. აუდიტის ჯგუფის მიერ მომზადებულმა დანახარჯების მარეგულირებელი აუდიტის ანგარიშმა უნდა უზრუნველყოფს ჩატარებული სამუშაოს, მოპოვებული მტკიცებულებებისა და გამოტანილი დასკვნების სრულყოფილად და მარტივად გაგება. 
6. აუდიტის ჯგუფის საქმიანობის ფარგლებში აუდიტის ჯგუფმა დოკუმენტაცია უნდა გამოითხოვოს დროულად, განაახლოს ის დანახარჯების მარეგულირებელი აუდიტის განხორციელების პროცესში და დანახარჯების მარეგულირებელი აუდიტის ანგარიშის გამოცემამდე უზრუნველყოს აუდიტორული მიგნებების დამადასტურებელი მტკიცებულებების დოკუმენტირება. 
7. აუდიტის ჯგუფი დანახარჯების მარეგულირებელი აუდიტის განხორციელებისას იცავს კანონმდებლობას, რომლებიც ეხება (უკავშირდება) საწარმოს რეგულირებად საქმიანობას და სატარიფო მეთოდოლოგიით განსაზღვრულ პრინციპებს. 
8. აუდიტის ჯგუფი დანახარჯების მარეგულირებელი აუდიტის ჩატარებისას უფლებამოსილია:
ა) მოითხოვოს და მიიღოს ინფორმაცია ზეპირი ან/და წერილობითი ფორმით დანახარჯების მარეგულირებელ აუდიტს დაქვემდებარებული საწარმოს ხელმძღვანელისაგან ან სხვა უფლებამოსილი პირისაგან;
ბ) მოითხოვოს ნებისმიერი სახის დოკუმენტაცია და ინფორმაცია, რომელიც დაკავშირებულია შესაბამის სატარიფო რეგულირებას დაქვემდებარებულ საქმიანობასთან ან/და დანახარჯების მარეგულირებელი აუდიტის მიზნებთან;
გ) მოითხოვოს და შეამოწმოს დოკუმენტის დედანი ან უფლებამოსილი პირის მიერ დამოწმებული ასლი;
დ) არ განახორციელოს იმ დანახარჯის აუდიტი (შესწავლა და ანალიზი), რომელიც საწარმოს მიერ შინაარსობრივად არ არის ასახული კონკრეტული დანახარჯის შესაბამის მუხლში ამ წესის მე-6 მუხლის მე-3 პუნქტის „გ“ ქვეპუნქტის მოთხოვნათა გათვალისწინებით. 
ე) არ განახორციელოს იმ დანახარჯის აუდიტი, რომლის შესწავლისა და ანალიზის მიზნით მოთხოვნილი ინფორმაციის/დოკუმენტაციის წარმოდგენა დანახარჯების მარეგულირებელ აუდიტს დაქვემდებარებული საწარმოს მიერ მოხდა ამგვარი ინფორმაციის წარმოდგენისათვის განსაზღვრული გონივრული ვადის დარღვევით.
9. აუდიტის ჯგუფი ვალდებულია:
ა) შეკრიბოს ყველა საჭირო ინფორმაცია საწარმოს შესახებ;
ბ) განახორციელოს მის ხელთ არსებული ინფორმაციის ანალიზი და შეჯამება;
გ) შეისწავლოს გასული პერიოდის აუდიტის ანგარიშები;
დ) იყოს ობიექტური და კეთილსინდისიერი, თავიდან აიცილოს შედეგების წინასწარი შეფასება;
ე) უზრუნველყოს დანახარჯების მარეგულირებელი აუდიტის ფარგლებში მიღებული კონფიდენციალური, პერსონალური და კომერციული საიდუმლოების შემცველი ინფორმაციის სათანადოდ დაცვა;
ვ) უზრუნველყოს დანახარჯების მარეგულირებელი აუდიტის მასალებისა და შედეგების სათანადოდ დაცულ ადგილას შენახვა.
10. საწარმოს დანახარჯების მარეგულირებელი აუდიტის ჩატარება ასევე შესაძლებელია კანონმდებლობით დადგენილი წესით კომისიის მიერ შერჩეული დამოუკიდებელი აუდიტორული ფირმის მიერ.
11. ამ მუხლის მე-10 პუნქტით გათვალისწინებულ შემთხვევაში აუდიტორული ფირმა ვალდებულია საწარმოს დანახარჯების მარეგულირებელი აუდიტი განახორციელოს ამ წესის შესაბამისად.
	მუხლი 6. დანახარჯების მარეგულირებელ აუდიტს დაქვემდებარებული საწარმოს უფლება-მოვალეობები
1. დანახარჯების მარეგულირებელ აუდიტს დაქვემდებარებულმა საწარმომ კომისიის მიერ ამ წესით განსაზღვრული პირობების შესაბამისად უნდა განახორციელოს შესაბამისი დოკუმენტაციის/ინფორმაციის აუდიტის ჯგუფისათვის წარდგენა და ამგვარი დოკუმენტაციის/ინფორმაციის მოსამზადებლად შესაბამისი ადამიანური რესურსის გამოყოფა იმისათვის, რომ ხელი შეუწყოს დანახარჯების მარეგულირებელი აუდიტის პროცესის დაგეგმილ ვადაში ჩატარებას.
2. დანახარჯების მარეგულირებელ აუდიტს დაქვემდებარებული საწარმო უფლებამოსილია:
ა) დასაბუთებული მოთხოვნით მიმართოს აუდიტის ჯგუფს დოკუმენტებისა და ინფორმაციის წარდგენის ვადის გახანგრძლივების შესახებ;
ბ) დანახარჯების მარეგულირებელი აუდიტის შედეგების პირველად ანგარიშთან დაკავშირებით აუდიტის ჯგუფს წარუდგინოს შესაბამისი განმარტებები წერილობითი ფორმით;
გ) აუდიტის ჯგუფს მოსთხოვოს კანონმდებლობითა და კანონქვემდებარე აქტებით განსაზღვრული ნორმების დაცვა და უფლებამოსილების ფარგლებში მოქმედება ამ წესის შესაბამისად;
დ) კომისიას შეატყობინოს ნებისმიერი ფაქტი, რაც აუდიტის ჯგუფის უფროსის ან აუდიტის ჯგუფის რომელიმე წევრის უკანონო ქმედებას უკავშირდება;
ე) მონაწილეობა მიიღოს კომისიის საჯარო სხდომებში, რომელზეც კომისიის მიერ მოხდება შესაბამისი დანახარჯების მარეგულირებელი აუდიტის ანგარიშის განხილვა.
3. დანახარჯების მარეგულირებელ აუდიტს დაქვემდებარებული საწარმო ვალდებულია:
ა) განსაზღვროს პასუხისმგებელი პირები, რომლებიც უფლებამოსილნი იქნებიან მონაწილეობა მიიღონ საწარმოს დანახარჯების მარეგულირებელი აუდიტის პროცესში და უზრუნველყოფენ თანამშრომლობას და კომუნიკაციას საწარმოსა და დანახარჯების მარეგულირებელი აუდიტის ჯგუფს შორის;
ბ) იმოქმედოს აუდიტის ჯგუფის მიერ მისთვის მინიჭებული უფლებამოსილების ფარგლებში წარდგენილ მოთხოვნებს და არ ჩაერიოს აუდიტის ჯგუფის უფლებამოსილებაში;
გ) უზრუნველყოს კომისიის მიერ დამტკიცებული სატარიფო განაცხადის ფორმების ზუსტი შევსება შესაბამის ინსტრუქციებზე დაყრდნობით, რომლებიც მოიცავს მისი შინაარსიდან გამომდინარე, როგორც თითოეული დანახარჯის შესაბამისი დასახელების მუხლში ასახვას ასევე, ამ წესის IV თავით განსაზღვრული დანახარჯების გამიჯვნის პრინციპების შესაბამისად რეგულირებად საქმიანობაზე გადანაწილებასა და მიკუთვნებას;
დ) წარადგინოს ყველა დოკუმენტი, ინფორმაცია და ელექტრონულად დამუშავებული მონაცემი, რაც მნიშვნელოვანი და საჭიროა დანახარჯების მარეგულირებელი აუდიტის განხორციელებისათვის;
ე) ნებისმიერი დოკუმენტისა და ინფორმაციის დაზუსტება განახორციელოს არაუგვიანეს სატარიფო განაცხადის წარმოდგენიდან 90 კალენდარული დღის ვადაში, გარდა ამ წესის მე-5 მუხლის მე-8 პუნქტის „ე“ ქვეპუნქტის გათვალისწინებით განსაზღვრული ვადისა; 
ვ) აუდიტის ჯგუფს შეუქმნას ყველა საჭირო პირობა და სამუშაო გარემო იმ შემთხვევაში, თუ დანახარჯების მარეგულირებელი აუდიტი ტარდება საწარმოს ტერიტორიაზე. 
	მუხლი 7. დანახარჯების მარეგულირებელი აუდიტის დოკუმენტაცია და აუდიტორული მტკიცებულება
1. დანახარჯების მარეგულირებელი აუდიტის ინფორმაცია არის საწარმოს საბაზისო/სატესტო წლის ინფორმაცია, რომლის წარმოდგენის პირობები და ფორმები დამტკიცებულია კომისიის ინდივიდუალური ადმინისტრაციულ-სამართლებრივი აქტით.
2. დანახარჯების მარეგულირებელი აუდიტის დოკუმენტაცია წარმოადგენს საწარმოს საბაზისო/სატესტო წლის დოკუმენტაციას, რომლის ჩამონათვალიც განსაზღვრულია კომისიის ინდივიდუალური ადმინისტრაციულ-სამართლებრივი აქტით.
3. დანახარჯების მარეგულირებელი აუდიტის ფარგლებში წარმოქმნილი საჭიროების შესაბამისად, აუდიტის ჯგუფი უფლებამოსილია, გარდა საბაზისო/სატესტო წლის დოკუმენტაციისა და ინფორმაციისა მოითხოვოს ნებისმიერი დოკუმენტაცია და ინფორმაცია, რომელიც დაკავშირებულია შემდეგი სახის დანახარჯთან და ემსახურება ამგვარი დანახარჯის სრულყოფილ შესწავლასა და ანალიზს: 
ა) საოპერაციო დანახარჯი – ორი სრული რეგულირების პერიოდი შესაბამისი სატესტო/საბაზისო წლების ჩათვლით, მაგრამ არაუადრეს 2015 წლისა;
ბ) კაპიტალური დანახარჯი – ნებისმიერი პერიოდი.
4. აუდიტორული დოკუმენტაცია და ინფორმაცია ცხადად უნდა ასაბუთებდეს ჩატარებული დანახარჯების მარეგულირებელი აუდიტის შედეგებს.
5. დაუშვებელია საწარმოს მიერ საკუთარი ინიციატივით დანახარჯების მარეგულირებელი აუდიტის დოკუმენტაციისა და ინფორმაციის აუდიტის ჯგუფისთვის წარდგენა სატარიფო განაცხადის წარმოდგენიდან 90 კალენდარული დღის შემდეგ;
6. დანახარჯების მარეგულირებელი აუდიტის დოკუმენტაციისა და ინფორმაციის ანალიზის შედეგად აუდიტის ჯგუფმა უნდა განახორციელოს აუდიტორული მტკიცებულებების შეფასება და უზრუნველყოს აუდიტორული მიგნებების, დასკვნებისა და რეკომენდაციების (ასეთის არსებობის შემთხვევაში) შემუშავება.
7. დანახარჯის მიზანშეწონილობის განსაზღვრისთვის შესაფერისი დოკუმენტაცია და კრიტერიუმები შესაძლოა გამომდინარეობდეს სხვადასხვა ნორმების ერთობლიობიდან.
8. კანონის ან კანონქვემდებარე აქტის ნორმის სწორად გამოყენებისა და კონკრეტულ საკითხთან მიმართებაში მოსაზრების ჩამოყალიბების მიზნით, აუდიტის ჯგუფი უფლებამოსილია, განიხილოს შესაბამისი განმარტებითი ბარათები ან/და მიიღოს კონსულტაცია შესაბამისი ადმინისტრაციული ორგანოსგან.
9. დანახარჯების მარეგულირებელი აუდიტის ჯგუფი უფლებამოსილია ასევე იხელმძღვანელოს სასამართლოს ან/და კომისიის მიერ მიღებული შესაბამისი გადაწყვეტილებებით.
თავი II მიზანშეწონილი დანახარჯები
	მუხლი 8. მიზანშეწონილი დანახარჯის განსაზღვრის კრიტერიუმები
1. მიზანშეწონილ დანახარჯს წარმოადგენს საწარმოს მიერ რეგულირებადი საქმიანობის სრულყოფილად და ხარისხიანად განხორციელებისათვის გაწეული კაპიტალური და საოპერაციო დანახარჯი. 
2. დანახარჯების მარეგულირებელ აუდიტს დაქვემდებარებული საწარმოს კაპიტალური და საოპერაციო დანახარჯების შესახებ ინფორმაცია წარმოდგენილ უნდა იქნას სატარიფო განაცხადით, რომლის ფარგლებშიც მიზანშეწონილი კაპიტალური დანახარჯის განსაზღვრისათვის გამოყენებულ იქნება ამ წესითა და კომისიის შესაბამისი ნორმატიულ სამართლებრივ აქტებით გათვალისწინებული პრინციპები, ხოლო მიზანშეწონილ საოპერაციო დანახარჯებს შესაძლებელია მიეკუთვნოს დოკუმენტურად დადასტურებული შემდეგი შინაარსის დანახარჯები:
ა) სასმელი წყლის შესყიდვის ხარჯი (როგორც სარეალიზაციო პროდუქტი);
ბ) გატარების ხარჯი, მათ შორის:
ბ.ა) მესამე პირების კუთვნილ ქსელში გატარების ხარჯი;
ბ.ბ) განაწილების სხვა ლიცენზიატის ქსელში გატარების ხარჯი.
გ) სახელფასო ხარჯი (ფონდი), მათ შორის:
გ.ა) სახელფასო ფონდი (ინჟინერ-ტექნიკური პერსონალი, მუშები და სხვა);
გ.ბ) სახელფასო ფონდი (ბილინგის სამსახური, ასეთის არსებობის შემთხვევაში);
გ.გ) სახელფასო ფონდი (ადმინისტრაცია);
გ.დ) სახელფასო ფონდი (ერთ წლამდე პერიოდით ხელშეკრულებით აყვანილი თანამშრომლები). 
დ) ხარჯი ძირითად და დამხმარე მასალებზე;
დ.ა) საწვავის ხარჯი;
დ.ბ) მასალების ხარჯი.
ე) საწარმოო ძირითადი საშუალებების მიმდინარე რემონტის ხარჯი;
ე.ა) საკუთარი ძალებითა და მასალებით შესრულებული მიმდინარე რემონტის 
ხარჯი;
ე.ბ) კონტრაქტორის მიერ შესრულებული მიმდინარე რემონტის ხარჯი.
ვ) ადმინისტრაციული ძირითადი საშუალებების მიმდინარე რემონტის ხარჯი;
ზ) კომუნალური ხარჯი, მათ შორის:
ზ.ა) ელექტროენერგიის ხარჯი;
ზ.ბ) ბუნებრივი გაზის ხარჯი;
ზ.გ) წყალმომარაგების ხარჯი;
ზ.დ) დასუფთავების ხარჯი.
თ) საკომუნიკაციო ხარჯი, მათ შორის:
თ.ა) ლოკალური და ფიჭური სატელეფონო კავშირგაბმულობის ხარჯი;
თ.ბ) ინტერნეტ პროვაიდერული მომსახურების ხარჯი;
თ.გ) სატელეკომუნიკაციო ხარჯი;
თ.დ) საზოგადოებასთან ურთიერთობის ხარჯი; 
თ.ე) საფოსტო-საკურიერო მომსახურების ხარჯი.
ი) საკანცელარიო ხარჯი;
კ) სამივლინებო ხარჯი, მათ შორის:
კ.ა) ქვეყნის შიგნით მივლინების ხარჯი;
კ.ბ) ქვეყნის გარეთ მივლინების ხარჯი.
ლ) საკონსულტაციო ხარჯი, მათ შორის:
ლ.ა) აუდიტორული მომსახურების ხარჯი;
ლ.ბ) საშემფასებლო მომსახურების ხარჯი, რომელიც დაკავშირებულია 
რეგულირებად საქმიანობაში გამოყენებული/ჩართული აქტივების შეფასებასთან;
ლ.გ) საგადასახადო კონსულტაციის ხარჯი;
ლ.დ) საინვესტიციო პროექტებზე საექსპერტო მომსახურების ხარჯი;
ლ.ე) რეგულირებადი საქმიანობის სრულყოფილად და ხარისხიანად  განხორციელებისათვის საჭირო საკონსულტაციო ხარჯები ბუღალტრულ, იურიდიულ, საინჟინრო-ტექნიკურ და თანმიმდევრულ/სწორ ოპერირებასთან დაკავშირებულ საკითხებზე.
მ) წარმომადგენლობითი ხარჯი;
ნ) დაცვის ხარჯი, მათ შორის:
ნ.ა) შენობა-ნაგებობებისა და რეგულირებად საქმიანობაში გამოყენებული აქტივების, მარაგების ცოცხალი ძალით დაცვის მომსახურების ხარჯი;
ნ.ბ) შენობა-ნაგებობებისა და რეგულირებად საქმიანობაში გამოყენებული/ ჩართული აქტივების, მარაგების დისტანციური დაცვითი სისტემების ხარჯი, მათ შორის ამგვარი სისტემების სამონტაჟო მომსახურებაზე გაწეული ხარჯები;
ნ.გ) რეგულირებადი აქტივების, მარაგების ტრანსპორტირების ფარგლებში საჭირო ტვირთის დაცვა/გაცილების მომსახურების ხარჯი.
ო) იჯარის ხარჯი, მათ შორის:
ო.ა) ავტოსატრანსპორტო საშუალებების იჯარა;
ო.ბ) შენობა-ნაგებობების იჯარა;
ო.გ) მილსადენების/ქსელის იჯარა;
ო.დ) მიწის იჯარა.
პ) დაზღვევის ხარჯი, მათ შორის:
პ.ა) ინჟინერ-ტექნიკური პერსონალის ჯანმრთელობის დაზღვევის ხარჯი;
პ.ბ) რეგულირებად საქმიანობაში გამოყენებული აქტივების დაზღვევის ხარჯი;
პ.გ) მესამე პირების სამოქალაქო პასუხისმგებლობის დაზღვევის ხარჯი.
ჟ) კომისიის რეგულირების საფასური;
რ) ქონების გადასახადი (გარდა მიწისა);
ს) მიწაზე ქონების გადასახადი;
ტ) სხვა საგადასახადო ხარჯი, მათ შორის:
ტ.ა) ბუნებრივი რესურსებით სარგებლობისათვის მოსაკრებელი;
ტ.ბ) საბაჟო მოსაკრებელი.
უ) სხვა საოპერაციო ხარჯები, რომლებიც შინაარსობრივად არ მიეკუთვნება ამ მუხლის ა-ტ ქვეპუნქტებით განსაზღვრულ ხარჯებს, თუმცა საჭირო და აუცილებელია რეგულირებადი საქმიანობის განხორციელებისათვის, მათ შორის:
უ.ა) სატრენინგო და თანამშრომელთა კვალიფიკაციის ამაღლების მიზნით საჭირო მომსახურების ხარჯები;
უ.ბ) აქტივების რეგისტრაციისა და მასთან დაკავშირებული საპროექტო მომსახურების ხარჯები;
უ.გ) სატრანსპორტო მომსახურების ხარჯი;
უ.დ) ბანკის მომსახურების ხარჯი;
უ.ე) პროგრამული უზრუნველყოფის საექსპლუატაციო და სალიცენზიო პაკეტების ხარჯი;
უ.ვ) სპეციალური დანიშნულების ბლანკების, სატენდერო მოსაკრებლებისა და აუქციონზე მონაწილეობის ხარჯები;
უ.ზ) სხვადასხვა.
3. ისეთი დანახარჯები, რომლებიც დაკავშირებულია რეგულირებად საქმიანობასთან, თუმცა არ არის მოცემული ამ მუხლის მე-2 პუნქტით განსაზღვრულ ჩამონათვალში აუდიტს დაქვემდებარებულმა საწარმომ უნდა ასახოს ამ მუხლის მე-2 პუნქტის „უ“ ქვეპუნქტის „უ.ზ“ ქვეპუნქტში (კატეგორია – „სხვადასხვა“). 
4. დანახარჯების მარეგულირებელ აუდიტს დაქვემდებარებულმა საწარმომ სხვა საქმიანობის სხვა საოპერაციო ხარჯები, რომლებიც დაკავშირებული არ არის რეგულირებად საქმიანობასთან უნდა ასახოს განცალკევებულად, სატარიფო განაცხადის ფორმით გათვალისწინებულ შესაბამის ველში.
	მუხლი 9. მიზანშეწონილი დანახარჯის გონივრული ოდენობა
1. საქონლის, მომსახურებისა და სამუშაოს შინაარსობრივი შესწავლის ფარგლებში მიზანშეწონილად მიჩნეული დანახარჯი, თავის მხრივ, შესაძლოა დაექვემდებაროს დანახარჯის გონივრულ ოდენობამდე კორექტირებასა და განსაზღვრას იმის გათვალისწინებით, თუ რა ხარისხით, მოცულობითა და მასშტაბით არის საჭირო კონკრეტული საქონელი, მომსახურება ან/და სამუშაო საწარმოს მიერ რეგულირებადი საქმიანობის განხორციელებისათვის.
2. ადმინისტრაციულ სატრანსპორტო საშუალებებზე გაწეული მიზანშეწონილი დანახარჯის გონივრული ოდენობის განსაზღვრის მიზნით გამოყენებულ იქნება საქართველოს მთავრობის შესაბამისი დადგენილებით გათვალისწინებული ნორმები სახელმწიფო სტრუქტურების სახელმწიფო ავტოპარკის გადანაწილების, კლასიფიკაციისა და სამსახურებრივი ავტომანქანის შესყიდვის შესახებ.
3. სამშენებლო სამუშაოების შესყიდვისას ზედნადები ხარჯებისა და გეგმური მოგების ნორმის გონივრული ოდენობა განისაზღვრება საქართველოს მთავრობის მიერ დამტკიცებული შესაბამისი ტექნიკური რეგლამენტის გათვალისწინებით.
4. ადმინისტრაციული შენობა-ნაგებობის გონივრული ღირებულების განსაზღვრის მიზნით შესაბამისი აუდიტი ჩატარდება აღნიშნული შენობა-ნაგებობის დანიშნულების კონტექსტში, მასში განთავსებული თანამშრომლების მიზანშეწონილ რაოდენობასთან მიმართებით.
5. რეგულირებადი საქმიანობის განხორციელებისათვის საჭირო აქტივების იჯარის ხარჯის გონივრული ოდენობა შესაძლოა განსაზღვრულ იქნას შედარებითი ანალიზის, საბაზრო პრინციპების ან ამავე აქტივზე სატარიფო მეთოდოლოგიის შესაბამისად დათვლილი წლიური კაპიტალური დანახარჯის ოდენობით.
თავი III. არამიზანშეწონილი დანახარჯები
	მუხლი 10. დანახარჯის არამიზანშეწონილად მიჩნევის კრიტერიუმები
1. დანახარჯი, თავისი შინაარსიდან გამომდინარე, შეიძლება იყოს მიჩნეული არამიზანშეწონილად იმ შემთხვევაში, თუ:
ა) პირდაპირ და უშუალოდ არ არის დაკავშირებული კონკრეტულ რეგულირებად საქმიანობასთან;
ბ) არ წარმოადგენს აუცილებელ საჭიროებას კონკრეტული რეგულირებადი საქმიანობისთვის;
გ) არ არის ორიენტირებული რეგულირებადი საქმიანობის ფარგლებში საქონლის ან მომსახურების შესაბამისი ხარისხითა და მოცულობით მიწოდების უზრუნველყოფაზე.
2. არამიზანშეწონილად მიჩნეული დანახარჯი არ ექვემდებარება შესაბამის სატარიფო გაანგარიშებაში გათვალისწინებას.
	მუხლი 11. არამიზანშეწონილი დანახარჯების ჩამონათვალი
1. არამიზანშეწონილია დანახარჯი, როდესაც იგი არ წარმოადგენს აუცილებელ საჭიროებას კონკრეტული რეგულირებადი საქმიანობისთვის ან/და გამოწვეულია საწარმოს არაეფექტური ფუნქციონირებით. ასეთ დანახარჯებს მიეკუთვნება:
ა) უიმედო ვალების ჩამოწერა;
ბ) პირგასამტეხლოსა და საჯარიმო სანქციებზე გაწეული ხარჯები;
გ) სასამართლოს ხარჯები და სამართლებრივ დავასთან დაკავშირებული ნებისმიერი სახის დანახარჯი, მათ შორის, საკონსულტაციო, იურიდიულ და სხვა მომსახურებებზე;
დ) ზენორმატიულ დანაკარგზე დარიცხული დამატებული ღირებულების გადასახადის (დღგ-ის) ხარჯი;
ე) წარმომადგენლობითი ხარჯების ფარგლებში გასართობი ღონისძიებებსა და პრივილეგირებულ (VIP) მომსახურებაზე გაწეული ხარჯები, ასევე, ალკოჰოლური სასმელების შესყიდვის ხარჯები;
ვ) პირადი დაცვის ხარჯები;
ზ) ფინანსური, საოპერაციო და ბიზნეს რისკების, აგრეთვე სამოქალაქო პასუხისმგებლობის დაზღვევის ხარჯები;
თ) პროფესიულ ორგანიზაციებსა თუ გაერთიანებებში წევრობის ხარჯები, რომელიც არ არის დაკავშირებული უშუალოდ რეგულირებად საქმიანობასთან;
ი) ქველმოქმედების ხარჯები;
კ) სარეკლამო და მარკეტინგული მომსახურების ხარჯები, გარდა სოციალური და მომხმარებლების ცნობიერების ამაღლებასთან დაკავშირებული პროექტებისა;
ლ) ჩამოწერილი ძირითადი საშუალებების თვითღირებულება, გარდა სატარიფო მეთოდოლოგიებით გათვალისწინებული იმ შემთხვევისა, როდესაც რეგულირებადი აქტივი ექსპლუატაციიდან გაყვანილი და ჩანაცვლებული იქნა სხვა რეგულირებადი აქტივით საკანონმდებლო ნორმის მოთხოვნათა საფუძველზე;
მ) ინვენტარიზაციით გამოვლენილი დანაკლისის თანხა; 
ნ) ფასიანი ქაღალდების გამოშვებასთან დაკავშირებული ხარჯები;
ო) არარეგულირებად აქტივებზე ქონების გადასახადი;
პ) იჯარის ხარჯის ის ნაწილი, რომელიც აღემატება იჯარით აღებული აქტივის წმინდა საბალანსო ღირებულების გათვალისწინებით გაანგარიშებული წლიური ცვეთისა და ამონაგების ჯამურ ოდენობას;
ჟ) საწარმოს საშტატო განრიგში არსებული ვაკანტური პოზიციების სახელფასო ხარჯი, რომელიც აღემატება საწარმოში დასაქმებული თანამშრომლების რაოდენობის 2%-ს.
რ) სხვა ნებისმიერი დანახარჯი, რომელიც აკმაყოფილებს ამ წესის მე-10 მუხლის პირველი პუნქტით განსაზღვრულ კრიტერიუმებს.
თავი IV. დანახარჯების გამიჯვნა
	მუხლი 12. დანახარჯების გამიჯვნა საქმიანობის მიხედვით
1. აუდიტს დაქვემდებარებული საწარმო ვალდებულია დანახარჯების მარეგულირებელი აუდიტის ფარგლებში აუდიტის ჯგუფს წარუდგინოს ყველა ის ინფორმაცია (მონაცემი), რომელზე დაყრდნობითაც განახორციელა დანახარჯების მიკუთვნება და გადანაწილება.
2. იმ შემთხვევაში, თუ საწარმო სატარიფო რეგულირებას დაქვემდებარებულ საქმიანობასთან ერთად ეწევა სხვა რეგულირებად ან/და სხვა სამეწარმეო საქმიანობას, საწარმო ვალდებულია ამგვარ საქმიანობებთან დაკავშირებული დანახარჯების აღრიცხვა აწარმოოს განცალკევებულად და ასევე, მოახდინოს ამ საქმიანობებში გამოყენებული აქტივებისა და დასაქმებული თანამშრომლების გამიჯვნა.
3. აუდიტს დაქვემდებარებული საწარმო ვალდებულია, რეგულირებად საქმიანობასთან პირდაპირ დაკავშირებული საოპერაციო დანახარჯები (მათ შორის, ცვეთის ხარჯი), თანამშრომელთა რაოდენობა და აქტივები შესაბამისი ღირებულებით მიაკუთვნოს კონკრეტულ რეგულირებად საქმიანობას. ერთდროულად რამოდენიმე რეგულირებადი ან/და სხვა სამეწარმეო საქმიანობის საოპერაციო დანახარჯებისა და თანამშრომელთა რაოდენობის გადანაწილება შესაბამისი საქმიანობების მიხედვით საწარმოს მიერ და ერთდროულად რამოდენიმე რეგულირებად ან/და სხვა სამეწარმეო საქმიანობაში გამოყენებული აქტივების ღირებულების (შესაბამისი ცვეთის) გადანაწილება აუდიტის ჯგუფის მიერ განხორციელდება შემდეგი პრინციპებით:
ა) რეგულირებად და სხვა სამეწარმეო საქმიანობებს შორის საერთო დანახარჯები (აქტივების ღირებულება, შესაბამისი ცვეთა და საოპერაციო დანახარჯები) და თანამშრომლების რაოდენობა უნდა გადანაწილდეს ამ საქმიანობებით მიღებული შემოსავლების იმ პროპორციით, რომელიც განისაზღვრება ბოლო დანახარჯების მარეგულირებელი აუდიტის შედეგად.
ბ) იმ შემთხვევაში, თუ საწარმოს რეგულირებადი საქმიანობები მოიცავს ერთზე მეტ რეგულირებად სექტორს (ელექტროენერგეტიკა, ბუნებრივი გაზი, წყალმომარაგება),  სექტორებს შორის დანახარჯების გადანაწილების პრინციპი განისაზღვრება ინდივიდუალურად კონკრეტული საწარმოსთვის რეგულირებადი საქმიანობების სპეციფიკის გათვალისწინებით.
გ) იმ შემთხვევაში, თუ საწარმო ეწევა რამოდენიმე რეგულირებად საქმიანობას და ასევე ერთ ან რამოდენიმე სხვა სამეწარმეო საქმიანობას, საერთო დანახარჯებისა და თანამშრომელთა რაოდენობის გადანაწილება უნდა განხორციელდეს შემდეგი ეტაპების დაცვით:
გ.ა) გადანაწილება უნდა მოხდეს რეგულირებად საქმიანობებსა და სხვა სამეწარმეო საქმიანობას (საქმიანობებს) შორის ამ მუხლის „ა“ პუნქტის შესაბამისად;
გ.ბ) გადანაწილება უნდა მოხდეს რეგულირებად საქმიანობებს შორის ამ მუხლის „ბ“ პუნქტის შესაბამისად.
	მუხლი 13. დანახარჯების გამიჯვნა რეგულირებადი საქმიანობების ფარგლებში 
1. აუდიტს დაქვემდებარებული საწარმო ვალდებულია, დანახარჯების მარეგულირებელი აუდიტის ფარგლებში აუდიტის ჯგუფს წარუდგინოს ყველა ის ინფორმაცია (მონაცემი), რომელზე დაყრდნობითაც განახორციელა დანახარჯების მიკუთვნება და გადანაწილება.
2. იმ შემთხვევაში, თუ დანახარჯების მარეგულირებელ აუდიტს დაქვემდებარებულ საწარმოს ერთი რეგულირებადი საქმიანობის ფარგლებში უდგინდება რამოდენიმე ტარიფი ან ეს საქმიანობა მოიცავს ტარიფით დერეგულირებულ ერთეულებსაც, საწარმო ვალდებულია ცალკეულ სატარიფო ერთეულსა, თუ, ტარიფით დერეგულირებულ ერთეულებთან დაკავშირებული დანახარჯების აღრიცხვა აწარმოოს განცალკევებულად და ასევე, მოახდინოს გამოყენებული აქტივებისა და დასაქმებული თანამშრომლების გამიჯვნა.
3. დანახარჯების მარეგულირებელ აუდიტს დაქვემდებარებული საწარმო ვალდებულია ერთი რეგულირებადი საქმიანობის ფარგლებში სატარიფო ერთეულის ან/და ტარიფით დერეგულირებული ერთეულების არსებობისას, პირდაპირ დაკავშირებული საოპერაციო დანახარჯები, თანამშრომელთა რაოდენობა და აქტივები შესაბამისი ღირებულებით მიაკუთვნოს კონკრეტულ სატარიფო ერთეულს, რომლისთვისაც ტარიფები დგინდება ინდივიდუალურად.
4. ერთდროულად რამოდენიმე სატარიფო ერთეულის საოპერაციო დანახარჯებისა და თანამშრომელთა რაოდენობის გადანაწილება შესაბამისი სატარიფო ერთეულების მიხედვით საწარმოს მიერ უნდა განხორციელდეს ამ წესის დანართი №1-ით განსაზღვრული პრინციპების შესაბამისად.
5. ერთდროულად რამოდენიმე სატარიფო ერთეულში გამოყენებული აქტივების ღირებულების გადანაწილება შესაბამისი სატარიფო ერთეულების მიხედვით დანახარჯების მარეგულირებელი აუდიტის ჯგუფის მიერ განხორციელდება ამ წესის დანართი №1-ით განსაზღვრული პრინციპების შესაბამისად.
თავი V. ახალი მომხმარებლის ქსელზე მიერთების, სიმძლავრის გაზრდის და აღრიცხვის კვანძის მოწყობის დანახარჯები
	მუხლი 14. დანახარჯების ასახვა წყალმომარაგების სექტორში
1. საწარმო ვალდებულია წყალმომარაგების სისტემაზე ახალი მომხმარებლის მიერთებასთან, წყალმომარაგების დასაშვები სიმძლავრის გაზრდასთან, მშენებლობის ტექნიკურ ზედამხედველობასთან, აღრიცხვის კვანძის მოწყობასა და შეჭრასთან დაკავშირებული შემოსავლები და დანახარჯები აღრიცხოს და წარმოადგინოს ინდივიდუალურად, მომსახურების მოთხოვნის შესახებ განაცხადების მიხედვით.
2. დანახარჯების მარეგულირებელ აუდიტს დაქვემდებარებული საწარმოს მიერ წყალმომარაგების სისტემაზე ახალი მომხმარებლის მიერთების, წყალმომარაგების დასაშვები სიმძლავრის გაზრდის, მშენებლობის ტექნიკური ზედამხედველობის, აღრიცხვის კვანძის მოწყობისა და შეჭრის შემთხვევაში, სადაც საწარმოს მიერ მიღებული შემოსავლების დარიცხვა განხორციელდა კომისიის მიერ შესაბამისი ადმინისტრაციულ სამართლებრივი აქტით განსაზღვრული საფასურების შესაბამისად, საწარმოს რეგულირებადი აქტივების ბაზა ექვემდებარება საფასურის დარიცხვით მიღებული შემოსავლის ფარგლებში შექმნილი აქტივების ღირებულებით შემცირებას.
3. იმ შემთხვევებში, თუ წყალმომარაგების სისტემაზე ახალი მომხმარებლის მიერთების, წყალმომარაგების დასაშვები სიმძლავრის გაზრდის, მშენებლობის ტექნიკური ზედამხედველობის, აღრიცხვის კვანძის მოწყობისა და შეჭრის საფასურის დარიცხვით მიღებული შემოსავალი აჭარბებს ამ სამუშაოების ფარგლებში შექმნილი აქტივების ღირებულებას, საწარმოს რეგულირებადი დანახარჯების ბაზა ექვემდებარება მიერთების საფასურის დარიცხვით მიღებულ შემოსავალსა და მიერთებაზე გაწეულ დანახარჯებს შორის არსებული დადებითი სხვაობით შემცირებას.
4. ამ მუხლის მე-2 პუნქტით განსაზღვრული შემთხვევის გარდა, თუ წყალმომარაგების ქსელზე სამუშაოები ხორციელდება საწარმოსა და მომხმარებელს შორის ურთიერთშეთანხმების საფუძველზე და მიღებული შემოსავალი აჭარბებს საწარმოს მიერ ამ სამუშაოებზე გაწეულ დანახარჯებს, საწარმოს რეგულირებადი დანახარჯების ბაზა ექვემდებარება მიღებულ შემოსავალსა და გაწეულ დანახარჯებს შორის არსებული დადებითი სხვაობის 50%-ით შემცირებას.
5. იმ შემთხვევაში, თუ ამ მუხლის მე-4 პუნქტში მითითებულ სამუშაოებზე გაწეული დანახარჯების ფარგლებში შექმნილი აქტივი ასახულია დანახარჯების მარეგულირებელ აუდიტს დაქვემდებარებული საწარმოს რეგულირებადი აქტივების ბაზაში, იგი (რეგულირებადი აქტივების ბაზა) ექვემდებარება შემცირებას ამ აქტივის სრული ღირებულებით.
6. იმ შემთხვევაში, თუ საწარმო ვერ უზრუნველყოფს ახალი მომხმარებლის მიერთების, წყალმომარაგების დასაშვები სიმძლავრის გაზრდის, მშენებლობის ტექნიკური ზედამხედველობის, აღრიცხვის კვანძის მოწყობისა და შეჭრის  შემოსავლებისა და დანახარჯების წარმოდგენას მომსახურების მოთხოვნის შესახებ განაცხადების მიხედვით, რეგულირებადი აქტივების ბაზის ან/და რეგულირებადი დანახარჯების ბაზის კორექტირების მიზნით გამოყენებული იქნება ამ მუხლში ასახული პრინციპებისგან განსხვავებული მიდგომა.
თავი VI. სხვა შემოსავალი
	მუხლი 15. მიღებული შემოსავალი
1. აუდიტის ჯგუფი სატარიფო რეგულირებას დაქვემდებარებული საწარმოს დანახარჯების მარეგულირებელი აუდიტის ფარგლებში ახორციელებს ამ საწარმოს შემოსავლების აუდიტს.
2. დანახარჯების მარეგულირებელ აუდიტს დაქვემდებარებული საწარმოს შემოსავლები ჯგუფდება შემდეგი შინაარსით:
ა) საოპერაციო შემოსავალი, რომელიც ფორმირდება კონკრეტული რეგულირებადი საქმიანობის განხორციელების შედეგად;
ბ) სხვა საოპერაციო შემოსავალი, რომელსაც საწარმო იღებს კონკრეტულ რეგულირებად საქმიანობასთან დაკავშირებული მომსახურების გაწევის/საქონლის მიწოდების შედეგად და ასეთი მომსახურების პირობები განსაზღვრულია კომისიის ნორმატიული ადმინისტრაციულ-სამართლებრივი აქტით;
გ) არასაოპერაციო შემოსავალი, რომელიც ფორმირდება ნებისმიერი საქმიანობის შედეგად მიღებული შემოსავლისაგან, გარდა ამ მუხლის მე-2 პუნქტის „ა-ბ“ ქვეპუნქტებით გათვალისწინებული შემოსავლისა.
3. იმ შემთხვევაში, თუ საწარმო სატარიფო რეგულირებას დაქვემდებარებულ საქმიანობასთან ერთად ეწევა სხვა სამეწარმეო საქმიანობას და იღებს შემოსავალს, საწარმო ვალდებულია ამგვარ საქმიანობასთან დაკავშირებული დანახარჯების და შემოსავლების აღრიცხვა აწარმოოს განცალკევებულად იმისათვის, რომ იდენტიფიცირდეს კონკრეტული შემოსავლის მიღებასთან დაკავშირებული დანახარჯები, რომლის შემდეგაც აღნიშნული საქმიანობიდან მიღებული შემოსავალი (ან მოგება) არ დაექვემდებარება კორექტირებას. 
4. იმ შემთხვევაში, თუ მიღებული შემოსავალი ფორმირდება საწარმოს რეგულირებადი აქტივების ბაზაში ასახული აქტივების და რეგულირებად საქმიანობაში დასაქმებული ადამიანური რესურსების სხვა სამეწარმეო საქმიანობაში გამოყენებით საწარმო ვალდებულია მიუთითოს ასეთი საერთო სარგებლობის აქტივებისა და ადამიანური რესურსების შესახებ იმისთვის, რომ კონკრეტული შემოსავლის მიღებასთან დაკავშირებული დანახარჯი მიკუთვნებულ იქნას შესაბამის სამეწარმეო საქმიანობას. 
5. იმ შემთხვევაში თუ ვერ მოხდება საწარმოს მიერ მიღებული შემოსავლის დაკავშირება შესაბამის დანახარჯთან ამ მუხლის მე-3 და მე-4 პუნქტების მოთხოვნათა შესაბამისად, საწარმოს რეგულირებადი დანახარჯების ბაზა ექვემდებარება სრულად შემცირებას ამგვარი სამეწარმეო საქმიანობიდან მიღებული შემოსავლით.
6. სატარიფო რეგულირებას დაქვემდებარებული საწარმოს მიერ მიღებული სხვა საოპერაციო და არასაოპერაციო შემოსავალის აუდიტის ფარგლებში აუდიტის ჯგუფის მიერ უნდა დადგინდეს საწარმოს მიერ სხვა სამეწარმეო საქმიანობიდან,  მათ შორის, რეგულირებადი აქტივების ბაზაში ასახული აქტივების და რეგულირებად საქმიანობაში დასაქმებული ადამიანური რესურსების სხვა სამეწარმეო საქმიანობაში გამოყენებიდან, მიღებული შემოსავალი ან მოგება, რომლიც, თავის მხრივ, შესაძლოა გამოყენებულ იქნას სრულად ან ნაწილობრივ, საწარმოს რეგულირებადი დანახარჯების ბაზის შესამცირებლად, ამ წესის დანართი №2-ით გათვალისწინებული პროცენტული მაჩვენებლების შესაბამისად.
7. ექსპლუატაციიდან გასული, სრულად გაცვეთილი რეგულირებადი აქტივების რეალიზაციის შემთხვევაში, საწარმოს რეგულირებადი დანახარჯების ბაზა ექვემდებარება შემცირებას ამ რეგულირებადი აქტივების რეალიზაციიდან მიღებული მოგების 50%-ით, ხოლო არასრულად გაცვეთილი რეგულირებადი აქტივების რეალიზაციის შემთხვევაში – 100%-ით.
8. საწარმოს რეგულირებადი დანახარჯების ბაზა ექვემდებარება შემცირებას წყალმომარაგების აღდგენის ფარგლებში დარიცხული საფასურის 100%-ით.
თავი VII. დანახარჯების მარეგულირებელი აუდიტის ანგარიში
	მუხლი 16. დანახარჯების მარეგულირებელი აუდიტის ანგარიშის სტრუქტურა
1. დანახარჯების მარეგულირებელი აუდიტის შესახებ ანგარიში უნდა მოიცავდეს შემდეგ საკითხებს:
ა) მოკლე მიმოხილვა დანახარჯების მარეგულირებელ აუდიტს დაქვემდებარებული საწარმოს, დანახარჯების მარეგულირებელი აუდიტის მასშტაბებისა და ძირითადი მიდგომების შესახებ; 
ბ) დანახარჯების მარეგულირებელი აუდიტის მიზნები, ამოცანები და სამართლებრივი საფუძვლები;
გ) დანახარჯების მარეგულირებელი აუდიტის პროცესში გამოყენებული კრიტერიუმები, მტკიცებულებები, მეთოდები, მონაცემთა წყაროები და გამოყენებულ მონაცემებზე შეზღუდვები, კერძოდ, პერსონალური და კომერციული საიდუმლოების შემცველი ინფორმაციის გამოყენების პირობები;
დ) დანახარჯების მარეგულირებელი აუდიტის პროცესში გამოკვეთილი აუდიტის ჯგუფის წევრების (მათ შორის, აუდიტის ჯგუფის უფროსის) განსხვავებული მოსაზრებები, ასეთის არსებობის შემთხვევაში;
ე) მიგნებები და დეტალური ინფორმაცია დანახარჯების მარეგულირებელი აუდიტის მიგნებებისა და მტკიცებულებების შესახებ;
ვ) დასკვნები;
ზ) რეკომენდაციები (ასეთის არსებობის შემთხვევაში).
2. აუდიტის ჯგუფი კომისიას საჯარო სხდომაზე წარუდგენს მხოლოდ სრულყოფილ ანგარიშს, რომელიც მოიცავს აღწერილობასა და განმარტებებს ამ მუხლის პირველი პუნქტით განსაზღვრულ ყველა საკითხზე.
3. იმ შემთხვევაში თუ დანახარჯების მარეგულირებელი აუდიტის ანგარიში აუდიტის ჯგუფის მიერ შედგენილი არ არის ამ მუხლის პირველ პუნქტში მითითებული ყველა საკითხის გათვალისწინებით, ასეთი ანგარიში არ შეიძლება ჩაითვალოს სრულყოფილად.
	მუხლი 17. დანახარჯების მარეგულირებელი აუდიტის პირველადი ანგარიში და მასზე კომენტარების წარდგენა
1. აუდიტის ჯგუფი საწყის ეტაპზე შეიმუშავებს დანახარჯების მარეგულირებელი აუდიტის ანგარიშის პროექტს, რომელიც დანახარჯების მარეგულირებელ აუდიტს დაქვემდებარებულ საწარმოს წარედგინება პირველადი ანგარიშის სახით.
2. დანახარჯების მარეგულირებელი აუდიტის პირველადი ანგარიში მოიცავს ამ წესის მე-16 მუხლის პირველი პუნქტით განსაზღვრულ ყველა საკითხს.
3. დანახარჯების მარეგულირებელ აუდიტს დაქვემდებარებულ საწარმოს წერილობითი ფორმით ეგზავნება პირველადი ანგარიში (დამხმარე Excel ფაილთან ერთად) შემდგომი გაცნობის მიზნით, რომელზეც შესაბამისი კომენტარებისა და განმარტებების აუდიტის ჯგუფისთვის წარდგენისათვის განესაზღვრება ვადა არაუმეტეს 10 სამუშაო დღისა.
4. აუდიტს დაქვემდებარებული საწარმოს მიერ პირველად ანგარიშზე შესაბამისი კომენტარებისა და განმარტებების წარმოდგენის შემთხვევაში აუდიტის ჯგუფი ვალდებულია განიხილოს იგი და შესაბამისი დასაბუთებული პოზიცია ასახოს დანახარჯების მარეგულირებელი აუდიტის პირველად ანგარიშში. 
5. იმ შემთხვევაში თუ აუდიტს დაქვემდებარებული საწარმო ამ მუხლის მე-3 პუნქტით განსაზღრულ ვადაში არ წარუდგენს აუდიტის ჯგუფს შესაბამის კომენტარებსა და განმარტებებს, დანახარჯების მარეგულირებელი აუდიტის პირველადი ანგარიში მიჩნეულ იქნება დანახარჯების მარეგულირებელი აუდიტის საბოლოო ანგარიშად.
	მუხლი 18. დანახარჯების მარეგულირებელი აუდიტის საბოლოო ანგარიში და მისი საჯაროობა
1. დანახარჯების მარეგულირებელი აუდიტის პირველად ანგარიშს საბოლოო ანგარიშის სტატუსი ენიჭება მხოლოდ ამ წესის მე-17 მუხლით გათვალისწინებული პროცედურების გავლის შემდგომ. 
2. დანახარჯების მარეგულირებელი აუდიტის საბოლოო ანგარიშს ხელს აწერენ აუდიტის ჯგუფის უფროსი და აუდიტის ჯგუფის წევრები, ასევე, დანახარჯების მარეგულირებელი აუდიტის პროცესში ჩართული კომისიის აპარატის შესაბამისი სტრუქტურული ერთეულების ხელმძღვანელები.
3. დანახარჯების მარეგულირებელი აუდიტის საბოლოო ანგარიშის კომისიისთვის წარდგენა და განხილვა მიმდინარეობს კომისიის საჯარო სხდომაზე საქართველოს კანონმდებლობით გათვალისწინებული წესით. 
4. დანახარჯების მარეგულირებელ აუდიტს დაქვემდებარებულ საწარმოს ეგზავნება დანახარჯების მარეგულირებელი აუდიტის საბოლოო ანგარიში და კანონმდებლობით დადგენილი წესით ეცნობება საბოლოო ანგარიშის საჯარო სხდომაზე განხილვის დრო და ადგილი.
5. დანახარჯების მარეგულირებელი აუდიტის საბოლოო ანგარიში საჯაროა და ხელმისაწვდომია ნებისმიერი პირისათვის.

	№
	გადასანაწილებელი დანახარჯი
	საქმიანობა
	გადანაწილების ობიექტები
	გადანაწილების პროპორცია / ალოკატორი

	1
	აქტივების ღირებულება და ღირებულების შესაბამისი ცვეთა
	წყალმომარაგება
	სასმელი წყლის მიწოდების და წყალარინების მომსახურებები
	რეგულირებადი აქტივების რეგულირებადი საწყისი (საბალანსო) ღირებულება (ბოლო აუდიტით განსაზღვრული)

	2
	ტექნიკური პერსონალის სახელფასო ფონდი და ტექნიკური პერსონალის რაოდენობა
	წყალმომარაგება
	სასმელი წყლის მიწოდების და წყალარინების მომსახურებები
	რეგულირებადი აქტივების რეგულირებადი საწყისი (საბალანსო) ღირებულება (ბოლო აუდიტით განსაზღვრული)

	3
	ბილინგის სამსახურის სახელფასო ფონდი და ბილინგის სამსახურის თანამშრომელთა რაოდენობა
	წყალმომარაგება
	სასმელი წყლის მიწოდების და წყალარინების მომსახურებები
	ბოლო აუდიტის შედეგად განსაზღვრული აბონენტების რაოდენობა

	4
	ადმინისტრაციული პერსონალის სახელფასო ფონდი და ადმინისტრაციული პერსონალის რაოდენობა
	წყალმომარაგება

	სასმელი წყლის მიწოდების და წყალარინების მომსახურებები

დანართი №2

	დანახარჯების მარეგულირებელ აუდიტს დაქვემდებარებული საწარმოს მიერ მიღებული
სხვა შემოსავლის კორექტირების პრინციპები


	№
	დასახელება
	კორექტირების პროცენტი
	შენიშვნა

	1
	შემოსავალი, რომელიც მიღებულია დაკავშირებული საწარმოსთვის გაწეული მომსახურებიდან ან/და მიწოდებული საქონლიდან
	100%
	კორექტირებას ექვემდებარება მიღებული მოგება ან შემოსავალი სრულად

	2
	შემოსავალი, რომელთან დაკავშირებული დანახარჯებიც იდენტიფიცირებულია საწარმოს საოპერაციო და კაპიტალურ ხარჯებში
	50%
	კორექტირებას ექვემდებარება მიღებული მოგება

	3
	შემოსავალი, რომელთან დაკავშირებული დანახარჯებიც ვერ იდენტიფიცირდება საწარმოს საოპერაციო და კაპიტალურ ხარჯებში
	100%
	კორექტირებას ექვემდებარება მიღებული შემოსავალი

	4
	სხვადასხვა შემოსავალი
	100%
	ნებისმიერი შემოსავალი, რომლის შინაარსის შესახებ საწარმოს მიერ დეტალური ინფორმაცია არ არის წარმოდგენილი



